
Vuschs giuvnas derasan atmosfera da Nadal
Il concert da Nadal tradiziunal a Cuira dad Incantanti e da la Stimmwerkbande

 � (cp) Suenter in captivant onn cantic 
plain d’eveniments chantan ils dus 
chors, la Stimmwerkbande ed ils In-
cantanti, da cuminanza per preparar 
l’auditori al temp festiv da Nadal.  La 
baselgia da la Sontga Crusch è stada ful-
lanada a chaschun dal concert da l’onn 
passà. Tuts ch’eran inchantads dal chant 
giuvenil, tant audituras ed auditurs sco 
era la gronda cuminanza da cunfami-
gliars ed amaturs da las vuschs giuveni-
las. 

Per la 5avla giada envidan l’ensemble 
vocal Incantanti e la Stimmwerkbande 
era quest onn puspè a lur concert da Na-
dal en la baselgia da la Sontga Crusch. 

La Stimmwerkbande – che stat davent 
da l’entschatta da quest onn da scola sut 
la codirecziun da Christian Klucker (ma-
nader musical) e Ricard Just (manader 
administrativ) – sa deditgescha durant la 
segunda mesadad da l’onn al chant cho-
ral. Quai sa fa valair surtut a chaschun dal 
concert da Nadal, al qual igl è d’udir tut 
ils chors dals giuvens chantadurs, davent 
dal chor dals pli pitschens, ch’han lur 
emprima preschentaziun cun quest con-
cert da Nadal, enfin il chor cumplessiv 
che consista da bunamain 100 chantadu-

ras e chantadurs. La Stimmwerkbande 
vegn accumpagnada da l’arpenista Esther 
Langer. Ella è stada commembra dal Ge-
wandhausorchester da Lipzia ed uss è el-
la da viadi sco solista dumandada en tut 
l’Europa.

Medemamain sco exempel per ils pli 
giuvens e per porscher in daletg udibel 
chantan ils Incantanti per part sulets, per 
part cun la Stimmwerkbande. La paisa 
musicala vegn dada quest onn a las cum-
posiziuns dal cumponist John Rutter. Il 
dirigent da chors engles ha stgaffì ovras 
per chors d’uffants e creschids, en las 
qualas ils cunfins tranter musica profana 
e sacrala scumparan. En Enghelterra è 
Ruttel renumà – mundialmain enconu-
schan ins el il pli tard dapi las nozzas dal 
prinzi, la quala sia musica ha embellì.

Plinavant porscha il program era 
chanzuns da Nadal tradiziunalas per 
chantar da cuminanza. Sco finiziun vegn 
era quest onn chantada la chanzun «Oh, 
temps beà».

Il concert da Nadal ha lieu ils 15 da december 
en la baselgia da la Sontga Crusch a Cuira. La 
cassa è averta a partir da las 19.15. L’entrada 
emporta 30 francs per creschids e 15 francs per 
students, emprendists ed uffants. L’ensemble vocal Incantanti a chaschun dal concert da questa primavaira en la baselgia da la Sontga Crusch a Cuira. FOTO Y. BÜRKLI

